
கியவர்கள் ஒன்று என்று அந்த ஒரு நகரை எண்ணி விரலை மடக்கிய பின், மற்ற நான்கு விரல்களும் எண்ணக் கட்டடமோ, நகரமோ அகப்படாமல், அப்படியே விரித்தபடி நிக்க நேரும் என்னும் பொருள்பட 'மண்மிசை நால் விரல் நிற்கும்'8 என்பார் பாரதம் பாடிய வில்லிபுத்துாரார்.

வரலாறு

தொடக்கத்தில் எடுத்த எடுப்பிலேயே நகரமைப்பு அமைந்து விடவில்லை. முதலில் சிறுசிறு குடியிருப்புகளைக் கொண்ட கிராமங்களையும், சிற்றுார்களையும் அமைக்கும் ஊரமைப்புத் (Rural Planning)தான் ஏற்பட்டது. பின்பு அது படிப்படியாய்ப் பெருகி நகரமைப்பு வரை விரிவடைந்தது என்பதே பொருத்தமாக இருக்கும். பரிணாம வளர்ச்சியும் அவ்வாறே நிகழ்ந்துள்ளது.

ஊரமைப்பும் முல்லை, குறிஞ்சி, மருதம், நெய்தல், பாலை என்ற ஐந்து நிலங்களைச் சார்ந்தே நிகழ்ந்தது எனலாம்.

‘மயமதம்' சார்ந்த கருத்துகளின்படி ஊரமைப்பு, ஊரின் சுற்றளவை ஆதாரமாகக் கொண்டு ஐந்து வகையாகப் பிரிக்கப் பட்டிருந்தது.9
அக்கால அளவு முறைப்படி ஒரு தண்டம் என்பது நான்கு முழம் அல்லது பதினோரடி ஆகக் கணக்கிடப்பட்டிருந்தது.10
இந்த அளவுப்படி இத்தனை இத்தனை தண்டங்கள் கொண்ட கிராமங்களை நிறுவலாம் என்கிறார் மயன்.



அ. 20,000 தண்டங்கள் அளவு கொண்ட கிராமம். 
ஆ. 40,000 தண்டங்கள் கொண்ட கிராமம் 
இ. 60,000 தண்டங்கள் சுற்றளவு கொண்ட கிராமம்.

